
Citazzjoni Numru. 1701/2000/1 
 
 
 

Amal Vella 
 
vs 
 
Ufficjal Principali tal-Immigrazzjoni, Direttur tad-
Dipartiment tac-Cittadinanza u Expatriates u l-
Kummissarju tal-Pulizija ghall-kull interess li jista’ 
jkollu 
 
 
 
 
Il-Qorti 
 
Rat ic-citazzjoni fejn l-attrici ppremettiet:- 
 
Illi hija cittadina Marokkina u fil-25 ta’ Novembru 1998 l-
attrici waslet Malta flimkien ma’ l-gharus taghha Gaetano 
Vella li huwa cittadin Malti. 

Illi fit-28 ta’ Jannar 1999 l-attrici zzewget lil Gaetano Vella, 
liema zwieg gie celebrat fir-Registru Pubbliku, Strada 
Merkanti, Valletta (Dok. AV1). 
 
Illi wara z-zwieg l-attrici marret tghix ma’ zewgha fl-
appartament numru tmienja (8), St. Francis Flats, Triq 
Nicola Adriano, Qawra limiti ta’ San Pawl il-Bahar. 
 
Illi l-esponenti ghandha sitt xhur tqala. 
 
Illi wara t-tqala l-esponenti giet abbandunata minn zewgha 
li qieghed jirrifjuta li jirritorna lejn id-dar matrimonjali. 
 
Illi fit-13 ta’ Frar 1999 l-attrici nghatat id-dritt ta’ liberta ta’ 
moviment gewwa l-Gzejjer ta’ Malta. 
 
Illi dan id-dritt ta’ l-attrici gie kkancellat minghajr ebda 
raguni valida. 
 
Ghalhekk l-attrici qed titlob li jigi dikjarat li d-decizjoni tal-
konvenuti jew min minnhom li permezz taghha l-attrici giet 
dikjarata li tilfet id-dritt ta’ liberta ta’ moviment gewwa l-
gzejjer ta’ Malta, liema dritt hija akkwistat maz-zwieg 
taghha lil Gaetano Vella li gie ccelebrat fit-28 ta’ Jannar 
1999, hija nulla u minghajr ebda effett peress li:- (a) l-
konvenuti naqsu milli josservaw il-principji tal-gustizzja 
naturali fit-twettiq tal-ghemil amministrattiv jew fid-
deliberazzjonijiet ta’ qabel dwar dak l-ghemil u (b) tali 
ghemil huwa kontra l-ligi u l-policies attwali tal-konvenuti 
jikkostitwixxi abbuz ta’ setgha ghaliex imsejjes fuq 
kunsiderazzjonijiet mhux rilevanti.  
 
Bl-ispejjez kontra l-konvenuti li gew ukoll ingunti in 
subizzjoni. 
 
Rat id-dikjarazzjoni tal-attrici debitament konfermata bil-
gurament u l-lista tax-xhieda taghha. 
 
Rat l-affidavit tal-attrici  
 
Rat in-nota ta’ eccezzjonijiet tal-konvenuti fejn gie 
eccepit:- 

Illi preliminarjament ic-citazzjoni ta’ l-attrici hija nulla ai 
termini ta’ l-artikolu 460 tal-Kap 12. 
 
Illi subordinatament u minghajr pregudizzju l-kummissarju 
tal-Pulizija u d-Direttur tad-Dipartiment tac-Cittadinanza u 
Expatriates mhumiex legittimi kontradditturi f’dawn il-
proceduri. 
 
Illi subordinatament u minghajr pregudizzju ghall-
eccezzjonijiet precedenti, it-talbiet kollha ta’ l-attrici huma 
infondati fil-fatt u fid-dritt in kwantu l-eccipjenti qed jattwaw 
il-ligijiet u policies amministrattivi nostali li jesigu li persuni 
separati “de facto” jew “de jure” mill-konjugi taghhom ma 
jistghux igawdu l-liberta’ ta’ moviment ghaliex ma jkunx 
aktar persuni ezenti fit-termini tal-ligi. 
 
Illi l-attrici qed tabbuza mill-process gudizzjarji u tallega 
affarijiet li huma bla bazi fattwali tant li hija diga ttentat 
tottjeni l-hrug ta’ mandat ta’ inibizzjoni kontra l-eccipjenti u 
sahansitra rikors kostituzzjonali (numru 752/2000 GCD - 
sentenza 24/8/2000) fejn il-pretenzzjonijiet taghha dejjem 
gew respinti ghax bla bazi fid-dritt. 
 
Illi rrizulta waqt il-proceduri hawn fuq imsemmija li l-attrici 
kienet ilha li sseparat minn zewgha Gaetano Vella.  Vella 
bil-gurament tieghu nnega diversi drabi li t-tarbija li 
qeghda ggor l-attrici hija tieghu.  Ghalhekk id-disposizzjoni 
tal-ligi li l-persuna ezenti trid tkun tghix mac-cittadin Malti 
biex tgawdi minn dak l-istatus tilfitu bl-agir taghha stess. 
 
Illi ghalhekk l-eccipjenti agixxew fil-parametri tal-ligi u 
mhux minnu dak allegat fil-paragrafi 1 (a) u (b) fit-talbiet 
tac-citazzjoni. 
 
Rat id-dikjarazzjoni tal-konvenuti debitament konfermata 
bil-gurament u l-lista tax-xhieda taghhom.  
 
Rat il-verbal tas-seduta tas-17 ta’ Mejju 2001 minn fejn 
jirrizulta li l-konvenuti rtiraw l-ewwel eccezzjoni taghhom 
rigwardanti n-nullita’ ta’ dawn il-proceduri skond l-artikolu 
460 tal-Kapitolu 12 tal-Ligijiet ta’ Malta. 

Rat l-atti kolha tal-mandat ta’ inibizzjoni numru 3209/00 
deciz fis-27 ta’ Dicembru 2000 liema atti gew allegati mal-
presenti proceduri. 
 
Semghet ix-xhieda prodotti mill-attrici. 
 
Semghet ix-xhud prodott mill-konvenuti.  
 
Rat l-affidavit ta’ Joseph Treeby Ward presentat mill-
konvenuti. 
 
Rat in-nota ta’ osservazzjonijiet tal-attrici. 
 
Rat in-nota responsiva tal-konvenuti. 
 
Rat l-atti l-ohra kollha tal-kawza u d-dokumenti esibiti. 
 
Rat li l-kawza giet differita sabiex tinghata s-sentenza. 
 
Ikkonsidrat:- 
 
L-attrici, li hi cittadina marokkina, flimkien ma l-gharus 
taghha li hu cittadin malti, certu Gaetano Vella, waslet 
Malta fil-25 ta’ Novembru 1998. Sussegwentement, fit-28 
ta’ Jannar 1999, l-imsemmi Gaetano Vella zzewweg lill-
atrici fir-Registru Pubbliku ta’ Malta u bdew jghixu flimkien 
go apartament fil-Qawra. Minhabba f’hekk fit-13 ta’ Frar 
1999 l-attrici nghatat id-dritt tal-liberta’ tal-moviment 
(“freedom of movement”) gewwa Malta.  
 
Fic-citazzjoni l-attrici ddikjarat li fil-hin tal-presentata tal-
istess citazzjoni kellha sitt xhur tqala. Sussegwntement u 
fil-mori ta’ din il-kawza twieled tifel li fuq ic-certifikat tat-
twelid tieghu hemm indikat li misieru hu l-imsemmi 
Gaetano Vella. It-tifel inghata l-isem ta’ Joseph Vella. L-
attrici tkompli tippremetti li zewgha abbandunha u qed 
jirrifjuta li jirritorna lura fl-imsemmi appartament tal-Qawra 
u li sussegwentement l-imsemmi dritt li kien nghata lill-
attrici gie kkancellat u revokat u dan, skond l-attrici 
“minghajr ebda raguni valida.” Ghalhekk l-attrici qed titlob 
li d-decizjoni li biha hi giet dikjarata li tilfet id-dritt ta’ liberta 



Kopja Informali ta' Sentenza 

Pagna 5 minn 11 
Qrati tal-Gustizzja 

ta’ moviment hi nulla u minghajr ebda effett billi meta 
ttiehed din id-decizjoni ma gewx osservati l-principji tal-
gustizzja naturali kemm fit-twettiq tal-ghemil amministrattiv 
kif ukoll fid-deliberazzjonijiet ta’ qabel dwar dak l-ghemil u 
ghalhekk tali ghemil imur kontra l-ligi u kontra “l-policies 
attwali tal-konvenuti” u jikkostitwixxi abbuz ta’ setgha 
peress li hu bbazat fuq kunsiderazzjonijiet mhux rilevanti.  
 
Iz-zewg konvenuti flimikien eccipew li, fl-ewwel lok ic-
citazzjoni hi nulla ai termini ta’ l-artikolu 460 tal-Kap 12, 
pero’ din l-eccezzjoni giet irtirata u kwindi l-Qorti mhux ser 
tiehu konjizzjoni ulterjuri taghha. Fit-tieni lok gie eccepit li 
l-konvenuti, l-Kummissarju tal-Pulizija u d-Direttur tad-
Dipartiment tac-Cittadinanza u Expatriates, mhux il-
legittimi kontradditturi f’dawn il-proceduri u fit-tielet lok li l-
eccipjenti qed jattwaw il-ligijiet u policies amministrattivi 
nostrani, li jesigu li persuni separati “de facto” jew “de 
jure” mill-konjugi taghhom ma jistghux igawdu l-liberta’ ta’ 
moviment ghaliex ma jkunx aktar persuni ezenti fit-termini 
tal-ligi. Inoltre, skond l-istess konvenuti, l-attrici qed 
tabbuza mill-process gudizzjarji u qed tallega affarijiet li 
huma bla bazi fattwali tant li hija gia ttentat, inutilment, 
tottjeni l-hrug ta’ mandat ta’ inibizzjoni u ukoll ittentat 
tipprocedi permezz ta’ rikors kostituzzjonali, fejn irrizulta li 
l-attrici kienet ilha li sseparat minn zewgha Gaetano Vella 
u l-istess Vella, bil-gurament, innega diversi drabi li t-
tarbija li qeghda ggor l-attrici hi tieghu u appuntu ghalhekk 
hemm id-disposizzjoni tal-ligi li l-persuna ezenti trid tkun 
tghix mac-cittadin Malti biex tgawdi minn dak l-istatus. 
Skond il-konvenuti, ghal dawn ir-ragunijiet kollha, huma 
agixxew fil-parametri tal-ligi.   
 
Fl-ewwel lok iz-zewg konvenuti qed jeccepixxu li huma 
mhumiex il-legittimi kontradditturi f’dawn il-proceduri. Din 
il-kawza tirrigwarda l-fatt li l-attrici, wara li zzewget cittadin 
malti, giet moghtija d-dritt tal-liberta’ tal-moviment gewwa 
Malta pero’ sussegwentement ittiehted id-decizjoni li dan 
id-dritt jigi revokat. Hu ovvju li dan id-dritt johrog mill-ligi u 
cioe’ mill-Kostituzzjoni u hu ukoll li biex barrani jinghata 
dan id-dritt hemm bzonn li jigi verifikat jekk l-istess barrani 
jikkwalifikax sabiex jinghata tali dritt u hemm bzonn li l-
passaport tal-istess barrani jkun jindika li huwa jgawdi 

minn tali dritt. Jirrizulta li l-verifika ssir mid-Dipartiment tac-
cittadinanza u l-passaport jigi ttimbrat mill-Kummissarju 
tal-Pulizija fil-vesti tieghu ta’ Ufficcjal Ewlieni tal-
Immigrazzjoni. Jirrizulta li l-imsemmi Dipartiment, fil-
verifika li jaghmel, jesamina certifikati u dokumenti ohra 
rilevanti u finalment jaghti parir jekk il-barrani ghandux 
jinghata id-dritt in kwestjoni jew le. Jirrizulta li l-Ufficjal 
Ewlieni tal-Immigrazzjoni joqod fuq l-imsemmi parir li jkun 
inghata mid-Dipartiment. L-attrici qed tikkontesta l-mod kif 
ittiehted id-decizjoni tar-revoka tad-dritt taghha ghal-
liberta’ tal-moviment gewwa Malta u kwindi, in vista ta’ 
dak li ntqal f’dan il-paragrafu, hu evidenti li z-zewg 
konvenuti ghandhom jitqiesu li huma l-legittimi kontrditturi 
fil-presenti proceduri. Minhabba f’hekk din l-eccezzjoni 
ghandha tigi michuda.  
 
L-attrici ppresentat l-affidavit taghha, li jikkontjeni diversi 
asserzjonijiet li, l-maggior parti minnhom ma gewx 
kontradetti, lanqas meta xehed l-imsemmi ragel taghha 
Gaetano Vella. Fl-affidavit taghha l-attrici tghid li kienet 
iltaqghet mal-imsemmi Gaetano Vella f’Casablanca l-
Marokk. Vella kien wahdu u kien qieghed fuq btala.  Fil-
kors ta’ din il-btala tieghu Vella ltaqgha mal-atrici kif ukoll 
mal-familja taghha. L-attrici qalet li meta Vella gie lura 
Malta hu kien icempillha ta’ spiss u fil-fatt wara biss 
xahrejn Vella ippropona li jizzewweg lill-attrici, li minn 
naha taghha accettat. Inqalghu, pero’, xi diffikultajiet mal-
familjari tal-attrici dwar ir-relazzjoni ta’ bejn l-attrici u Vella. 
Vella ukoll mar il-Marokk biex jikkonvinci lill-omm l-attrici 
thalli lill-binta tizzewgu u finalment l-omm ikkonsentiet li z-
zwieg issir.   
 
Fil-fatt iz-zwieg sar fir-Registru Pubbliku l-Belt Valletta u 
ghalih attendew ukoll il-genituri u familjari ohra ta’ Vella. 
Skond l-attrici wara circa xahrejn bdew jinqalghu xi 
problemi bejnithom. L-attrici tallega ukoll li f’okkazjoni 
minnhom ir-ragel taghha ta xebgha tant li marret taghmel 
rapport fl-Ghassa tal-Pilizija tal-Qawra. Minhabba 
cirkostanzi partikolari l-attrici harget mill-appartament fejn 
kienet toqod ma zewgha u kriet appartament iehor ghar-
rasha. In effett wara ftit granet zewgha mar joqod maghha 
f’dan l-appartament tal-ahhar u t-tnejn baqgghu jghixu 

normalment hemmhekk ghal xi sitt (6) xhur. L-attrici 
marret lura l-Marokk biex tara lill-genituri taghha u meta 
rritornat Malta indunat li zewgha kien telaq mid-dar u kien 
abbandunha. Ir-ragel tal-attrici regha talabha biex jergghu 
jibdew jghixu flimkien u hi accettat u bdew jghixu fl-imkien 
go dar l-Isla. Il-fatt li Gaetano Vella f’diversi drabi talaq 
mid-dar u sussegwentement rega rritorna mal-attrici gie 
konfermat mill-istess Gaetano Vella. L-attrici harget tqila 
pero’ xorta kien ghad hemm problemi mar-ragel taghha. 
L-attrici tallega li zewgha kellu relazzjoni ma mara ohra u 
f’Mejju, 2000, huwa telaq definittivament mid-dar u 
ghalhekk l-attrici bdiet proceduri quddiem il-Qorti 
kompetenti sabiex zewgha ihallasha il-manteniment 
taghha u tat-tifel. L-attrici tghid li kienet applikat ghac-
cittadinanza Maltija ftit granet wara li zzewwget, pero’ tali 
applikazzjoni jidher li qatt ma giet processata. 
Sussegwentement l-attrici giet infurmata li l-“freedom of 
movement” li kien gie akkordat lilha kien gie revokat.  
 
Hawnhekk ghandu jinghad li iz-zwieg bejn l-attrici u 
Gaetano Vella gie dikjarat null u bla effett b’sentenza tal-
Qorti kompetenti tas-27 ta’ Novembru 2003 fic-citazzjoni 
numru 573/00 RCP fl-ismijiet “Gaetano Vella vs Amal 
chiheb et.” Il-presenti proceduri nbdew f’Awissu 2000 u 
ghalhekk iz-zwieg gie dikjarat null circa tlett (3) snin wara 
li nbdew dawn il-proceduri. Minhabba dan il-fatt il-
pretensjoniet tal-attrici kif dedotti f’dawn il-proceduri 
ghandhom jigu xorta wahda esaminati u trattati minn din 
il-Qorti. Ghandhom pero’ ukoll jigu konsidrati l-effetti 
kollha tal-fatt li z-zwieg issa hu annullat u minghakjr effett 
fil-ligi.  
  
F’dan l-istadju ghandhom jigu esaminati l-provi li gew 
prodotti u, fl-opinjoni tal-Qorti, huma ta’ importanza kbira 
d-deposizzjonijiet tal-Ispettur Sandro Zarb u tad-Direttur 
tad-Dipartiment tac-cittadinanza Joseph Treeby Ward. L-
Ispettur Sandro Zarb ikkonferma li l-attrici kienet inghatat 
il-“freedom of movement” peress illi kien irrizulta illi hija 
kienet izzewget cittadin Malti. Ikkonferma ukoll li l-attrici 
kienet ghamlet talba sabiex issir cittadina Maltija. Kif gia 
gie rilevat fil-koncessjoni tad-dritt tal-liberta’ ta’ movement, 
il-verifika jekk il-barrani jikwalifikax sabiex jinghata tali dritt 

issir mid-Dipartiment tac-Cittadinanza. Skond l-Ispettur 
Zarb ikun hemm kazijiet fejn il-Kummissarju tal-Pulizija 
jintalab jaghmel, mill-imsemmi Dipartiment, verifiki u 
investigazzjonijiet dwar xi fatti li jkunu gew dikjarati minn 
min ikun ghamel it-talba sabiex jigi akkordat lilu d-dritt in 
kwestjoni. L-istess xhud ikkonferma li fil-kaz tal-attrici l-
Pulizija ma ntalbitx biex taghmel investigazzjonijiet ghar-
rigward tal-process li kien iwassal sabiex l-attrici nghatat 
id-dritt tal-liberta’ tal-moviment.   
 
Joseph Teeby Ward, id-Direttur tad-Dipartiment tac-
Cittadinanza, ikkonferma li wara li lill-attrici gie koncess id-
dritt tal-liberta’ tal-moviment, ir-ragel taghha kiteb diversi 
drabi lid-Dipartimet fejn informa li huwa ma kienx ghadu 
qed jghix mal-attrici, li huwa kien issepara ‘de facto’ minn 
maghha u li t-tfel li kellha l-attrici ma kienx minn tieghu kif 
ukoll li kellu xi problemi ohra mal-attrici. Skond dan ix-
xhud din l-informazzjoni giet mghoddija lill-Kummissarju 
tal-Pulizija. Id-Direttur tad-Dipartiment kompla jghid li, 
f’April tas-sena 2000, il-Ministru inkarigat mill-Intern hareg 
ordni fejn iddikjara illi l-attrici ma kellhiex tibqa’ tigi 
kkonsidrata bhala “exempt person” ai termini ta’ l-
Immigration Act u ghalhekk id-dritt li kien gie moghti lilha 
dwar il-liberta’ tal-moviment kellu jigi irtirat. Skond l-istess 
xhud id-Dipartiment tac-Cittadinanza ma baghatx ghall-
attrici qabel ma, effettivament, gie revokat l-imsemmi dritt 
u lanqas ma kien hemm xi risposta min-naha ta-
Kummissarju tal-Pulizija, meta huwa intalab biex 
jinvestiga dak li kien gie allegat mir-ragel tal-attrici fl-
imsemmija ittri.    
 
Saret ukoll il-prova li Gaetano Vella qatt ma inizja 
proceduri ghad-denegata paternita’ fir-rigward ta bin l-
attrici. Inoltre jirrizulta li l-attrici kienet giet infurmata li l-
“freedom of movement” kien gie revokat peress illi hija ma 
kinitx ghadha tghix mar-ragel taghha.  Jidher ukoll li l-
Pulizija ma ghamlet ebda investigazzjoni qabel ma gie 
revokat il-beneficcju tal-freedom of movement u l-Pulizija 
lanqas ma kienet kellmet lir-ragel tal-attrici u lill-attrici 
stess qabel ma gie revokat id-dritt in kwestjoni. Li qed 
tikkontesta l-attrici hu l-mod kif gie revokat id-dritt tal-
liberta tal-moviment li kien gie akkordat lilha.  Jista jinghad 

li l-imsemmi dritt gie revokat wara li r-ragel tal-attrici kiteb 
l-ittri gia imsemmija lill-Dipartiment tac-Cittadinanza. 
Jirrizulta ukoll li d-Dipartiment ma ghamel l-ebda 
investigazzjoni dwar dak li kien qed jigi allegat minn 
Gaetano Vella u lanqas ma intalbet l-ghinuna tal-Pulizija 
sabiex jigu verifikati l-istess allegazzjonijiet. Ghalhekk 
minn ha d-decizjoni in kwestjoni qaghad biss fuq l-
allegazzjonijiet u l-insinwazzjonijiet ta’ Gaetano Vella u 
kwindi fl-ebda hin ma nstemghet il-verzjoni tal-attrici. Fost 
il-hafna allegazzjonijiet li ghamel Gaetano Vella huwa 
allega li t-tifel tal-attrici mhux minn ieghu. Dan it-tifel 
twieled fis-16 ta’ Novembru 2000 u nghata l-isem ta’ 
Joseph Vella. Ma jirrizultax li Gaetano Vella qatt beda 
proceduri ta’ “denegata paternita’” ghar-rigward ta’ dan it-
tifel. Ma gewx prodotti provi li b’xi mod setghu isostnu l-
allegazzjoni ta’ Gaetano Vella. Il-fatt li Gaeano Vella 
kkonferma bil-gurament li hu mhux il-missier, mhux 
bizzejjed. Kif gia rilevat gie esibit ic-certifikat tat-twelid tal-
istess tifel (fol.80) minn fejn jirrizulta li Gaetano Vella hu 
mnizzel bhala l-missier tat-tarbija.  
 
Il-konvenuti pproducew biex jixhed lill Gaetano Vella, li qal 
li l-attrici kienet issawtu. F’dan ir-rigward, pero’, ma 
tirrizulta ebda prova li oggettivament tista ssostni tali 
allegazzjoni. In effett jidher li Gaetano Vella qatt ma 
ghamel rapport l-Ghassa tal-Pulizija f’dan is-sens, 
nonostante li huwa ddikjara li kien ghamel rapport fl-
Ghassa tal-Qawra. Ix-xhud P.S. 102 Ruth Magro 
kkonfermat li ma jirrizultax li fiz-zmien in kwestjoni sar ir-
rapport li allega li sar Vella. Mhux kredibbli Vella meta qal 
li jumejn wara z-zwieg l-attrici ddikjarat li biz-zwieg rebhet 
vittorja ghaliex kienet ser tibqa’ Malta. In effett Vella ma 
ghamel xejn wara li sema lill-attrici tghid dan il-kliem kif 
allegat. Ix-xhud Vella kkonferma li kienet fuq insistenza 
tieghu li lill-esponenti tnehhilha l-liberta’ tal-moviment. Dan 
jikkontrasta mal-asserzjoni ta’ Gaetano Vella li hu kien 
jibza minn martu ghaliex kienet issawtu. Kif ukoll 
tikkontrasta mal-fatt li huwa ammetta li kemm-il darba mar 
lura d-dar’ kif effettivament ikkonfermat l-attrici fl-affidavit 
taghha. Fl-opinjoni tal-Qorti x-xhud Gaetano Vella mhux 
affidabbli u mhux kredibbli. 

Jidher li l-uniku ghan ta’ Gaetano Vella kien li jara kif 
jaghmel sabiex martu l-attrici titkecca minn Malta. Mill-
provi jirrizulta li d-decizjoni biex l-attrici titkecca minn 
Malta ttiehdet esklusivament fuq dak li kien qed jallega l-
istess Gaetano Vella u appuntu jirrizulta li l-istess Vella 
ried u insista li martu titkecca u b’dan il-mod huwa kien 
qed jehles li joqod ghall-obbligi tieghu versu martu u versu 
ibnu. L-attrici qatt ma nghatat opportunita’ li ssemma 
lehenha u li tiddefendi ruhha qabel ma ttiehdet id-decizjoni 
in kwestjoni. Ma jistax jigi accettat li decizjoni bhal dik in 
kwestjoni tittiehed semplicement fuq allegazzjonijiet mhux 
konfermati minn naha ta’ parti li hi interessata, cioe’ ir-
ragel tal-attrici, u li ser tiehu vantagg minn tali decizjoni 
peress li bhala konsegwenza tal-istess decizjoni l-istess 
parti ser tevita li toqod ghall-obbligi taghha li johorgu mill-
ligi. L-attrici ghandha tkun protetta minn l-agir tal-konjugi li 
ottjena dak li ried mill-Awtoritajiet kompetenti. Kieku tali 
sitwazzjoni tigi accettata ikun semplici ghal cittadin malti li 
jehles mill-konjugi barrani billi jitlaq mid-dar konjugali u 
jinforma lill-awtoritajiet li hu qed jghix seprarat mill-konjugi 
barrani tieghu u l-awtoritajiet joqodu esklusivament fuq 
dak li allega c-cittadin malti minnhajr ma jaghmlu l-verifiki 
li ghandhjom isiru u konsegwentement il-konjugi barrani 
jitkecca minn Malta. Hu zgur li dan mhux dak li trid il-ligi.    
 
Ma hemm l-ebda ligi li tistipula li persuni barranin separati, 
anke “de facto,” mill-konjugi malti ma jistghux igawdu l-
liberta’ tal-moviment f’Malta. Jista jkun hemm “policy” 
f’dan is-sens liema policy pero’ m’ghandiex titqies li hi 
assoluta u applikabbli f’kull kaz. B’dawn il-proceduri l-
attrici mhux qed tabbuza mill-process gudizzjarji, kif 
sostnew il-konvenuti. Kull ma qed taghmel l-attrici hu li 
tfittex li tiehu drittijiet li gew negati lilha minnghajr ma 
nghatat l-opportunita li ssemma lehenha.   
 
Kif gie rilevat, pero’, ghandhom jigu kkonsidrati l-effetti tal-
fatt li z-zwieg bejn l-attrici u Gaetano Vella issa gie 
annullat u dikjarat li m’ghandu ebda effett fil-ligi. Ghalhekk 
l-istess zwieg ghandu jitqies li hu null “ab initio” u ghandu 
jitqies qisu qatt ma sar. Minhabba f’hekk hu ovvju li issa l-
attrici ma tistax tikkwalifika sabiex tinghata d-dritt tal-
liberta’ tal-moviment u kwindi issa hu superflu li jigi deciz u 

dikjarat li d-decizjoni li biha tnehhilha l-istess dritt tal-
liberta’ tal-moviment ittiehted kontra l-ligi.  
 
In vista ta’ dan kollu t-talbiet ghandhom jigu michuda, 
pero’, in vista tac-cirkostanzi partikolari tal-kaz, l-attrici 
m’ghandiex tigi kundannata thallas l-ispejjez, li ghandhom 
jithallsu kollha mill-kovenuti in solidum bejnithom. 
 
Ghal dawn il-motivi:- 
 
Tiddeciedi billi tichad it-talbiet tal-attrici. 
 
Spejjez kollha kontra l-konvenuti in solidum bejnithom.  
 
 
 

< Sentenza Finali > 
 

---------------------------------TMIEM--------------------------------- 


